
Artazuriketan - andoni egaña 

Bederatzi segundora 

Halaxe bizi izango zuen segur aski Iñaki Isasik bere taldekide Samuel Sanchezen garaipena. Bere atzetik gindoazen eta kilometro bat doi-doi falta zitzaion Minas gaina hartzeko egun osoa ihesean eman duen Euskaltelekoari. Pozaren arrazoia nola heldu zaion juzkuak egiteari ekin diot: bidertzetik adierazi dio jendeak akaso. Horixe zatekeen aukerarik erromantikoena. «Pinganilotik» emango zioten arduradunek albistea. Aukera horrek ez luke hainbeste erromantikotik. Kontuak kontu, eta albistea iritsi zaion moduan iritsi zaiola, polita behar du dena eman ondoren, txirringa gainean hustuta doan ziklistarentzat, lagunak irabazi duela jakitea. Lagunak eta biek, noski. Gainera, kasualitate hutsa izan da baina Samuel helmugan sartzen ari zen une berean ari zen Isasi Igor Elortzaren parean pasatzen. BECen antzeko gaiari bakarka bota zizkion bertsoak etorri zaizkit gogora... 

Ni neu, gaur hasi naiz Itzulian. Gripe malapartatu batek ohean eduki nau. Lehen etapa hutsegina joandako hamalau urtean. Eskerrak jarraitzaileontzat honek Challenge gisa duena, eta egun batean ez irten arren hurrengoan irten daitekeen! Gainera, ez daukat aurten asmo berezirik sailkapen nagusiari begira. Akaso zahartu egin garelako. Ni gripeaz, eta auto-gidaria, betiko Xapre, prostatarekin. Sei-zazpi aldiz geratu da etapan maskuriari lasaitu bat ematera. Bolantean ordea, iaioa da, lehengoa. Eta gaur bazen zerbaiten premia. Hori igo eta jaitsi beharra! Zenbat bihurgune! Zenbat itzuli eta erdi itzuli eta itzuli erdi. 

Jendetzarena berriz, ikusgarria izan da. Bazter guztietan zegoen asko eta askotarikoa. Umeak pila; langileak asko; batere egiten ez dutenak ere mordoa... Irratia entzunez burutu dugu etapa eta nire harridurarako, irrati-esatari, aditu eta gainerakoek gero eta gehiagotan aipatzen dute borroka eskasiarena, ikuskizun faltarena. Ez dute aski nonbait gertatzen denaren lekuko izate hutsarekin. Nahi dute protagonistek «zerbait» egin dezaten, «zerbait» hori kontatu dutenak eurak izan daitezen eta hartara euren lanak zentzurik izan dezan. Mutur muturrera joz, kasurik txarrenetan, protagonisten «zerbait» hori kontatuz benetako protagonista eurak bihur daitezen. Tira... Gogoan daukat duela urte mordoa Martxelok eman zidan agindua: «Hik nahi duana jarri. Iritzi teknikorik ez eman». Aspaldi zen, orduan «iritzi» «eritzi» idazten zen-eta. Zuzendari jaunari ez diot sekula jaramon handiegirik egin. Aurten arriskatu egingo naiz faborito baten izena ematera: Frank Schleck. 

